
Beynəlxalq enerji 
bazarında etibarlı tərəfdaş

Azərbaycanın Avropa ilə Asiyanı birləşdirən əlverişli geostrateji mövqedə 
yerləşməsi və zəngin karbohidrogen mənbələrinə malik olması ölkəmizin regionla-
rarası iqtisadi əlaqələrin yaradılması və gücləndirilməsi baxımından əhəmiyyətini 
daha da artırır. “Cənub Qaz Dəhlizi”nin istismara verilməsindən sonra isə 
Azərbaycanla “Köhnə dünya” arasında strateji siyasi-iqtisadi əlaqələrin daha da 
möhkəmlənəcəyi ilə bağlı gözləntiləri daha da gücləndirir. Şübhəsiz, rəsmi Bakının 
Avropa ilə enerji dialoqunda yeni mərhələnin başlanması əlaqələrin daha da inki-
şafına və yeni iqtisadi imkanların yaranmasına təkan verəcək.

Hayların Qarabağa, 
Zəngəzura və 
İrəvana köçürülməsi

Ümummilli lider Heydər Əliyev bu 
dövrdə qarşıya respublikanı siyasi, iq-
tisadi böhrandan çıxarmaq, ölkəmizin 
mövqeyini beynəlxalq aləmdə 
gücləndirmək, ordu quruculuğunda is-
lahatların həyata keçirilməsini diqqət 
mərkəzində saxlamaq kimi mühüm 
vəzifələr qoydu. Bütün bu işlərdə baş-
lıca məqsəd isə torpaqlarımızın xilası, 
geri alınması üçün əlverişli şərait, 
hüquqi baza, güclü ordu yaratmaq idi. 

Dahi şəxsiyyətin yorulmaz 
səyi, müdrik, uzaqgörən siyasəti 
nəticəsində qısa vaxt ərzində 
Azərbaycanda hökm sürən xaos 
aradan qaldırıldı, müstəqilliyimiz 
möhkəmləndirildi, sağlam idarəetmə 
formalaşdırıldı, xalq-iqtidar birliyinə 
nail olundu, bütün bunlarla bərabər, 
güclü, qüdrətli ordunun da əsası 
qoyuldu. Belə genişhəcmli zəruri işlər 
çox keçmədi ki, öz müsbət nəticəsini 
göstərdi, yüksək səviyyədə forma-
laşdırılan ordunun gücü ilə Horadiz 
düşməndən azad edildi. Bu hərbi 
uğur, həm də Azərbaycanın işğal 
altındakı torpaqlarının müharibə yolu 
ilə azad olunmasının mümkünlüyünü 
də təsdiqlədi. 

Təəssüf ki, ulu öndərin Qarabağ 
və ətraf rayonlarımızı düşməndən 
tamamilə təmizlənməsi missiyası-
na ömür vəfa etmədi. Lakin müdrik 
şəxsiyyət siyasi varisi İlham Əliyevin 
bu müqəddəs vəzifəni ləyaqətlə 
gerçəkləşdirəcəyinə qəlbən əmin 
idi. Ona görə də Heydər Əliyev 
2003-cü il oktyabrın 15-də keçirilən 
prezident seçkiləri ərəfəsində xalqa 
müraciətində özünün siyasi varisi-
nin namizədliyinin dəstəklənməsini 
tövsiyə etdi. Bu istək təsadüfdən irəli 

gəlmirdi. Bu əminliyi şərtləndirən 
əsas cəhət İlham Əliyevin qətiyyətli, 
iradəli olması, müdrik dövlət xadimi-
nin formalaşdırdığı milli dövlətçilik 
məktəbindən uğurla bəhrələnməsi ilə 
bağlı idi. 

Həmin müraciətdən artıq 18 
il ötüb. Prezident İlham Əliyev 
bu dövrdə Azərbaycanı düşmən 
qüvvələrin caynağına düşmək, 
daxildən parçalanmaq, inkişafdan, 
tərəqqidən geri salmaq, ən əsası 
isə Qarabağın işğalı ilə barışma-

ğa məcbur etmək kimi təhlükələrə 
qarşı mərdliklə, qətiyyət və əzmlə 
mübarizə aparıb, xalqımızın üzləşdiyi 
problemləri müdrik siyasəti ilə aradan 
qaldırıb, beynəlxalaq aləmdə özünü 
müstəqil, heç kimdən asılı olmayan 
bir dövlət rəhbəri kimi tanıdıb. Eyni 
zamanda, Azərbaycana çox say-
da uğurlar qazandırmaqla ölkəmizi 
inkişafının ən yüksək zirvəsinə 
ucaldıb, dünyada söz və nüfuz 
sahibinə çevirib. Xalq-iqtidar birliyi, 
insanların qayğı və problemlərinə 
həssas münasibət, rifahın yaxşı-
laşdırılmasının diqqət mərkəzində 
saxlanılması respublikada əmin-
amanlığı şərtləndirib. Nümunəvi 
iqtisadi inkişaf modelinin tədbiqi ilə 
innovativ əsaslı güclü iqtisadiyyat 
formalaşdırıb, bu isə Azərbaycanın 
tərəqqisində lokomotiv rolu oynayıb. 
Həmçinin belə bir şərait respublika-
mızda sabitliyin möhkəmlənməsinə, 
vətəndaş məmnunluğunun bərqərar 
olmasına, xalqın öz liderinin ətrafında 
sıx birləşməsinə, ona inamının 
güclənməsinə gətirib çıxarıb. 

(ardı 3-cü səhifədə)

Xalqın arzularını gerçəkləşdirən mahir sərkərdə 
Uzun illər ərzində erməni faşizmi hiyləgər, rəzil, işğalçı 
siyasəti ilə Azərbaycan torpaqlarını qarış-qarış ələ keçirib, 
ərazisini hissə-hissə böyüdüb. Bu, ötən əsrin 90-cı illərinin 
sonunda daha geniş miqyas alıb. Düşmən Qarabağ və Şərqi 
Zəngəzuru tapdaq altına salıb, xalqımıza soyqırımı  yaşadıb, 
bu ərazilərdə misli görünməyən barbarlıqlar, vəhşiliklər 
törədib. Həmin dövrdə Ermənistan havadarlarının gücünə 
arxalanaraq və Azərbaycanda hökm sürən qarışıqlıqdan və 
hakimiyyətsizlikdən yararlanaraq işğalı davam etdirib. Nəhayət, 
ulu öndər Heydər Əliyevin yenidən hakimiyyətə gəlişi ilə 
atəşkəs əldə olunub. Bundan sonra isə Azərbaycanda siyasi, 
sosial-iqtisadi, hərbi sahələrdə islahatlara başlanılıb.

Abşeron yarımadasının dayazsulu hissəsində 
ikinci kəşfiyyat quyusunun qazılmasına başlanıb

Abşeron yarımadasının dayaz-
sulu hissəsində (SWAP) ikinci 
kəşfiyyat quyusunun qazılmasına 

başlanıb. SWAP layihəsinin operatoru 
olan bp şirkətindən  verilən məlumata 
görə, “Satti” özüqalxan qazma qurğu-
su ikinci geoloji-kəşfiyyat quyusunu 
qazmaq üçün Bibiheybət  perspektiv 
sahəsinə keçirilib. 

Qazma qurğusunun bundan əvvəl qazma 
əməliyyatları həyata keçirdiyi Şimal Xali 
sahəsindəki ilk kəşfiyyat quyusu ilkin layihə 
və plana uyğun olaraq bağlanıb.

İkinci quyunun qazma əməliyyatları 11 
dekabr tarixində başlanıb və təqribən dörd 
aya bitməsi planlaşdırılır. Bundan sonra əgər 
qiymətləndirmə işləri aparmaq lazım gələrsə, 
kollektor haqqında əlavə məlumat toplamaq 
üçün qazma əməliyyatlarının daha bir ay 
davam edəcəyi gözlənilir.

İkinci kəşfiyyat quyusunun qazma işləri 
Abşeron Yarımadasının Dayazsulu Hissəsi 
üzrə müqavilə sahəsinin qərb perspektiv 

hissəsində sahildən təqribən 1,5 km aralı 
suyun dərinliyi təqribən 7 metrə çatan ərazidə 
həyata keçirilir. Quyunun ümumi dərinliyinin 
4400 metrə çatacağı planlaşdırılır.

bp Abşeron Yarımadasının Dayazsulu 
Hissəsi layihəsinin operatordur və hasilatın 
pay bölgüsü haqqında sazişdə (HPBS) 25% 
iştirak payına malikdir. Digər tərəfdaşlar bun-
lardır: SOCAR - 50% və LUKOİL - 25%.

“Xalq qəzeti”

“Azərbaycanla 
əməkdaşlığa investisiya 
qoymaqla davam edəcəyik”  

Türkiyə Petrolları Anonim Ortaqlığı (TPAO)  şirkətinin  
baş direktoru Melih Han Bilgin Azərbaycan - Türkiyə 
1-ci Enerji Forumunda çıxışı zamanı bildirib ki, bu günə 
qədər Azərbaycanla əməkdaşlıq üçün qoyulan investiya-
nın həcmi 13,2 milyard dollardır.

Baş direktor qeyd edib ki, bu, yalnız işlə bağlı 
əməkdaşlıq göstəricisi yox, Azərbaycana olan inamın, 
güvənin ölkələrimiz arasında olan bağların göstəricisidir: 
“Bundan sonra da Azərbaycanla olan əməkdaşlığa böyük 
investisiya qoymaqla davam edəcəyik”.

“Xalq qəzeti”

Xarici ticarət dövriyyəsi  
30 milyard dollardan çox olub

Cari ilin yanvar-noyabr aylarında 
Azərbaycanın xarici ticarət dövriyyəsi 
30,209 milyard dollardan çox təşkil 
edib ki, bu da ötən ilin eyni dövrü ilə 
müqayisədə 32,85 faiz çoxdur.

Dövlət Gömrük Komitəsi bildirib ki,  he-
sabat dövründə Azərbaycanın ixracı 19,799 
milyard dollara bərabər olub və bu, 2020-ci 
ilin yanvar-noyabr ayları ilə müqayisədə 
48,4 faiz çoxdur. İxracın ümumi xarici ticarət 

dövriyyəsində payı 65,54 faiz təşkil edib.
Hesabat dövründə Azərbaycana id-

xal edilən malların dəyəri 10,409 milyard 
dollar təşkil edib. Bu, ötən ilin eyni dövrü ilə 
müqayisədə 7,5 faiz çoxdur. İdxalın ümumi 
xarici ticarət dövriyyəsində payı 34,46 faiz 
təşkil edib.

Xarici ticarət dövriyyəsinin saldosu 
müsbət olub və 6,014 milyard dollar təşkil 
edib.

“Xalq qəzeti”

Sosial islahatlar vətəndaşın rifahının və 
məmnunluğunun təminatına hədəflənib

(ardı 3-cü səhifədə)

(bax səhifə 4-5)

(bax səhifə 9)

Azərbaycan Respublikasının Əmək və 
əhalinin sosial müdafiəsi naziri Sahil 
Babayevin “Xalq qəzeti”nə müsahibəsi

(əvvəli 1-ci səhifədə)
Dövlət başçısının müstəqil və milli 

maraqlara əsaslanan müdrik xarici 
siyasəti nəticəsində Azərbaycan bu 
gün dünyada regionın güc mərkəzi 
kimi tanınıb, qüdrətli və nüfuzlu 
milli subyektə çevrilib. Ölkəmizin 
təşəbbüsü və liderliyi ilə mühüm 
nəqliyyat və enerji layihələrinin real-
laşdırılmasına nail olunub. İkitərəfli 
və çoxşaxəli formatda əməkdaşlıq 
platformalarının yaradılması isə 
Azərbaycana mühüm iqtisadi mənfəət 
və siyasi dividendlər qazandırıb. 

Son 18 ildə xalqımızın şərəfli 
dövlətçilik tarixinin zirvə hadisəsi 
Azərbaycanın ərazi bütövlüyünün–
haqq-ədalətin bərpasına nail olunma-
sıdır. Bu, möhtəşəm siyasi və hərbi 
uğur dövlətçilik tariximizdə bənzəri 
olmayan şanlı Zəfər təntənəsidir. 
Bu, misli görünməyən Qələbə 
Azərbaycanın hərbi gücünün, iqtisadi 
potensialının, beynəlxalq aləmdə siya-
si nüfuzunun, söz sahibliyinin məntiqi 
nəticəsidir. 

Prezident İlham Əliyev Qara-
bağı və Şərqi Zəngəzuru erməni 
faşizmindən təmizləyərək, bu bölgəni 
maraqlar uğrunda çəkişmələrdən, 
ziddiyyətlərdən, toqquşmalardan 
birdəfəlik xilas etdi, eyni zamanda, 
bu möhtəşəm qələbə ilə dövlətimizin 
başçısı Ali Baş Komandan olaraq dahi 
öndər Heydər Əliyevin ata vəsiyyətini 
gerçəkləşdirdi. Bununla yanaşı, bütün 
dünyaya Azərbaycanın haqlı tərəf ol-
duğunu, Vətən savaşına Ermənistanın 
saysız-hesabsız təxribatına, düşmənin 
yeni torpaqlarımızı işğal etmək iddiası-
na son vermək məqsədilə əks-həmlə 
əməliyyatları ilə başladığını bildirdi. 

Azərbaycan müharibədə qələbə əldə 
etməklə ərazi bütövlüyü uğrunda 
döyüş aparmağa, qələbə qazanmağa 
qadir güclü ordusunun mövcudluğunu 
düşmənə və havadarlarına xatırlatdı. 
Silahlı Qüvvələrimizin döyüşlərdə real-
laşdırdığı unikal əməliyyatlar da bunun 
bariz ifaəsi idi. 

Ümumiyyətlə, Prezident İlham 
Əliyev İkinci Qarabağ savaşına 
qədərki 17 ildə Silahlı Qüvvələrimizin 
mənəvi-psixoloji, döyüş ruhu, sosial, 
ictimai, texniki-təchizat, silah-sursat, 
peşəkarlıq məsələlərini daim diqqət 
mərkəzində saxladı. Dövlətimizin 
başçısı ordunun döyüş hazırlığının 
bütün tələblərini yerinə yetirmək 
üçün şərait yaradılmasına–irimiqyaslı 
təlimlərin keçirilməsinə, hərbçilərin 
müasir silahlarla silahlandırılması, 
artilleriya və aviasiyanın, eləcə də 
digər sahələrin inkişaf etdirilməsinə, 
əsgər və zabitlərin ruh yüksəkliyinin 
gücləndirilməsinə mühüm önəm 
verdi. Bax, elə bu tədbirlərin məntiqi 
nəticəsi idi ki, Ali Baş Komandan 
İlham Əliyevin rəhbərliyi ilə Silahlı 
Qüvvələrimiz 44 gün davam edən 
müharibədə möhtəşəm qələbə 
qazanaraq, dünya hərb tarixinə yeni 
şanlı səhifələr yazdı, Ermənistanın 
“güclü, məğlubedilməz” ordu mifini 
birdəfəlik darmadağın etdi. Beləliklə, 
bir sıra hərbi ekspertlərin sözləri ilə 
desək, Azərbaycan Vətən savaşında 
XXI əsrin müharibəsini apardı, bu 
əsrdə ilk dəfə olaraq, geniş miqyasda 
və səmərə ilə qısa müddət ərzində 
möhtəşəm tarixi uğur əldə etdi. 

Burada bir məqamı da mütləq 
xatırlatmaq istərdik. Ali Baş Komandan 
İlham Əliyevin vurğuladığı kimi, İkinci 

Qarabağ müharibəsi təkcə silahla, 
hərbi texnika ilə əldə edilmədi. Bu, 
həm də döyüşlərdə qəhrəmanlıq, 
şücaət göstərən, mərdlik nümayiş 
etdirən və düşməndən təmizlənən 
ərazilərdə Azərbaycan bayrağını 
ucaldan hərbiçilərimizin Vətən, yurd 
sevgisinin məntiqi nəticəsi idi: “Bizim 
əsgər və zabitlərimiz aslan kimi vu-
ruşdular. Şəhidlər verdik. Allah bütün 
şəhidlərimizə rəhmət eləsin! Onların 
valideynlərinə Allah səbir versin! Yaralı 
hərbçilərimiz var, onlar da sağalırlar. 
Onların bir çoxu artıq sağalıb. Allah 
onlara şəfa versin! Biz qəhrəman 
əsgər və zabitlərimiz hesabına qələbə 
qazanmışıq. Təkcə Şuşanın işğaldan 
azad edilməsi əməliyyatı, əminəm ki, 
tarixdə əbədi qalacaq. Demək olar ki, 
yüngül silahlarla dərədən, meşələrdən, 
dağlardan keçərək əlbəyaxa döyüşdə 
düşməni məhv etdik, Qarabağın tacı 
olan Şuşanı azad etdik”.

Bəli, Şuşa uğrunda aparılan 
döyüşlərdə Azərbaycanın hər bir 
əsgər və zabiti şəxsi peşəkarlıq 
nümayiş etdirdi. Müzəffər Azərbaycan 
Ordusu qeyri-adi şücaət göstərərək, 
hərb tarixinə düşəcək bir səviyyədə 
döyüşdü, qayalara dırmaşaraq şəhərə 
daxil oldu, yaxın məsafədən əlbəyaxa 
savaş apardı. Silahlı Qüvvələrimiz 
bununla da müasir döyüş tarixində 
tamamilə yeni bir səhifənin əsasını 
qoydu. 

Bununla da Ermənistan və onu 
havadarlarını “Qarabağ Azərbaycandır 
və nida” ifadəsi qarşısında acı 
məğlubiyyətə uğratdı, respublikamızı 
beynəlxalq aləmdə yüksək nüfuza 
sahib ölkəyə, etibarlı tərəfdaşa və 
regionun siyasi, iqtisadi və mədəni 

mərkəzinə çevirdi. Dövlətimizin baş-
çısı 2003-cü ildə keçirilən andiçmə 
mərasimində səsləndirdiyi “Mən hər bir 
Azərbaycan vətəndaşının Prezidenti 
olacağam” bəyanatına sadiqliyini, 
sözü ilə əməli arasında heç bir uçurum 
nəzərə çarpmayan qalib Prezident 
olduğunu təsdiqlədi. 

Ali Baş Komandan cənab  İlham 
Əliyev Vətən müharibəsində əldə 
edilən parlaq qələbə ilə bütün dün-
yaya barış, sülh, əmin-amanlıq 
tərəfdarı, ölkələr arasında əməkdaşlıq, 
dostluq təşəbbüskarı kimi tanındı. 
Azərbaycan Prezidenti İkinci Qarabağ 
savaşı ilə erməni faşizminin işğalçı 
siyasətinə son verməsi türk dünya-
sında yüksək dəyərləndirildi. Türkdilli 
ölkələrin Dövlət Başçıları Şurasının 
qərarı ilə ərazilərimizin düşməndən 
təmizlənməsini, ərazi bütövlüyümü-
zün bərpasını gerçəkləşdirərək türk 
birliyinə mühüm töhfə verən və Cənubi 
Qafqazda, həmçinin Qarabağ və Şərqi 
zəngəzurda davamlı sülhün, sabitliyin 
reallaşmasını şərtləndirən tarixi Zəfərə 
görə “Türk Dünyasının Ali Ordeni” ilə 
təltif edilməsi də bunun bariz ifadəsi 
idi. 

Ali Baş Komandan İlham Əliyevin 
Vətən müharibəsində qətiyyətli, müd-
rik siyasəti, mahir sərkərdə fəaliyyəti 
ilə Ermənistan və onun havadarlarının 
acı məğlubiyyətindən sonra xalqımı-
zın qalib Prezidentinə və qəhrəman 
Azərbaycan Ordusuna inamı daha 

da gücləndi. Artıq bir ildir ki, ölkəmiz 
bu inam və etimadla İkinci Qarabağ 
savaşında olduğu kimi, Qarabağın 
bərpasında da gücünü bütün dünyaya 
nümayiş etdirir. Azərbaycan işğaldan 
azad edilən ərazilərdə nəhəng quru-
culuq işləri həyata keçirməklə bir daha 
bu torpaqların əsl sahibi olduğunu 
dünyaya göstərir. 

Düşməndən təmizlənən ərazilərin 
yenidən qurulması və bərpası 
sürətlə həyata keçirilir. Naxçıvan 
Muxtar Respublikasına çıxışa imkan 
verən Zəngəzur nəqliyyat dəhlizinin 
Azərbaycan tərəfindəki Horadiz-
Cəbrayıl-Zəngilan-Ağbənd hissəsində 
tarixi layihə reallaşdırılır. Qarabağ 
“yaşıl iqtisadiyyat” əsasında qurulur, 
dünya iqtisadiyyatı bu bölgəyə ayaq 
açır, dəstək proqramları uğurla həyata 
keçirilir. Bununla bərabər, Böyük 
Qayıdış proqramı çərçivəsində müasir 
texnologiyalara əsaslanan “Ağıllı 
şəhər”, “Ağıllı kənd” layihələri uğurla 
icrası olunur. 

Yuxarıda vurğulananlara əsaslanıb 
qeyd edə bilərik ki, Azərbaycan bu gün 
özünün ən şərəfli, məsuliyyətli və tarixi 
dövrünü yaşayır. Prezident, Ali Baş 
Komandan İlham Əliyevin rəhbərliyi 
ilə həyata keçirilən davamlı inkişaf 
konsepsiyası xalqımızı tərəqqiyə, 
daha parlaq gələcəyə aparır. Bu-
nunla da cənab İlham Əliyevin 18 
il bundan əvvəl vəd etdiyi “hər bir 
azərbaycanlının Prezidenti olacağı” 
sözlərinin dövlət başçısının titanik 
fəaliyyəti ilə artıq təsdiqləndiyi sübut 
edilir. 

Vaqif BAYRAMOV, “Xalq qəzeti”

Xalqın arzularını gerçəkləşdirən 
MAHIR SƏRKƏRDƏ 

Azərbaycan-Türkiyə münasibətləri 
bütün sahələrdə inkişaf edir 

Azərbaycan Respublikasının Baş naziri Əli Əsədov dekabrın 22-də Türkiyə 
Respublikasının energetika və təbii sərvətlər naziri Fatih Dönməz ilə görüşüb.

Nazirlər Kabinetinin mətbuat xidmətindən 
AZƏRTAC-a bildiriblər ki, görüşdə Azərbaycan-
Türkiyə münasibətlərinin bütün sahələrdə 
inkişafından məmnunluq ifadə edilib. Cari ilin fev-
ralında Ankarada keçirilmiş İqtisadi əməkdaşlıq 
üzrə birgə hökumətlərarası komissiyanın 9-cu 
iclasında əldə olunmuş razılıqların iki ölkə ara-
sında iqtisadi-ticari əlaqələrin genişləndirilməsi 
baxımından vacibliyi qeyd olunub. 

Azərbaycan ilə Türkiyə arasında enerji 

sahəsində əməkdaşlığın əhəmiyyətinə toxunu-
laraq, birgə həyata keçirilən  transmilli layihələrin 
Avropanın enerji təhlükəsizliyinin təmin 
edilməsində rolu xüsusi vurğulanıb.

Bakıda keçirilən Azərbaycan-Türkiyə 
1-ci Enerji Forumu çərçivəsində aparılacaq 
müzakirələrin və imzalanacaq sənədlərin iki 
ölkə arasında enerji sahəsində əməkdaşlığın 
ayrı-ayrı istiqamətlərdə inkişaf etdirilməsinə töhfə 
verəcəyinə əminlik ifadə olunub.

(əvvəli 1-ci səhifədə)
Ümumiyyətlə, “Cənub Qaz Dəhlizi” 

dünyada inkişaf etdirilən ən kompleks 
təbii qaz boru kəmərləri zənciri kimi 
qiymətləndirilir. Avropa İttifaqı üçün 
prioritet enerji layihələrindən biri olan 
“Cənub Qaz Dəhlizi”nin seqmentlərini 
“Şahdəniz-2”, Cənubi Qafqaz boru 
kəmərinin genişləndirilməsi, TANAP və 
TAP layihələri təşkil edir. “Cənub Qaz 
Dəhlizi” dünya neft-qaz sənayesində 
bu vaxtadək olan ən mühüm və iddialı 
layihələrdən biridir.

Prezident İlham Əliyev Brüsseldə 
İtaliyanın “İl Sole 24 Ore” qəzetinə 
müsahibəsində uzun illər ərzində 
bu mühüm layihəni həyata keçirmək 
üçün Azərbaycanın çox işlər gördü-
yünü, tərəfdaşlarla birgə işlədiyini 
diqqətə çatdırmaqla yanaşı, “Cənub 
Qaz Dəhlizi”nin XXI əsrin ən böyük 
infrastruktur layihələrindən biri hesab 
olunduğunu vurğuladı: “Uzunluğu 3500 
kilometr olan Cənub Qaz Dəhlizi Bakıdan 
Adriatik dənizinin dibi ilə, yüksək dağ-
lıq ərazilərdən keçərək İtaliyaya çatır. 
Bu, texniki baxımdan çox mürəkkəb və 
əlbəttə ki, çox bahalı layihədir”. 

Xatırladaq ki, “Cənub Qaz Dəhlizi” 
ilk dəfə olaraq Xəzər regionunda-
kı qaz təchizatını Avropa bazarına 
birləşdirməklə bütün regionun enerji 
xəritəsini dəyişdi. Bu boru kəməri sistemi 
elə layihələndirilmişdir ki, gələcəkdə 

mümkün əlavə qaz həcmlərinin təchiz 
edilə bilməsi üçün onun ötürücülük gücü 
iki dəfə artırıla bilər. “İl Sole 24 Ore” 
qəzetinin jurnalistinin verdiyi “Avropa 
İttifaqı Sizdən daha çox təbii qazın təchiz 
edilməsi ilə bağlı kömək istəsə, Siz bu 
müraciəti mümkün qədər tez bir zaman-
da təmin etməyə hazır olacaqsınızmı?” 
sualına cavabında Prezident İlham Əliyev 
bildirdi ki, Azərbaycanın hasilatı artırmaq, 
ixracı artırmaq imkanı var. Bununla belə, 
dövlət başçımız bunun, sözsüz ki, avro-
palı istehlakçıların tələbindən asılı olaca-
ğını da diqqətə çatdırdı. Avropa Komissi-
yasının bu prosesdə Azərbaycana kömək 
göstərdiyini vurğulayan Prezident İlham 
Əliyev “Cənub Qaz Dəhlizi”nin Məşvərət 
Şurasını gələn ilin fevralında keçiriləcək 
növbəti sessiyasında gələcək addım-
ların planlaşdırılacağı barədə məlumat 
verdi.  İndi komanda böyüyür, çünki biz 
artıq Avropanın təchizatçısı olmuşuq, – 
deyən ölkə başçısı əlavə etdi ki, yanvarın 
1-dən başlayaraq Azərbaycan İtaliya, 
Yunanıstan və Bolqarıstanı 7,2 milyard 
kubmetr qazla təchiz etmişdir. Prezident 
İlham Əliyev, həmçinin bildirdi ki, gələn il 
bu rəqəm 9 milyard, 2023-cü ildə azı 11 
milyard kubmetr olacaq. Son məlumatlara 
görə, bu gün TANAP və TAP ilə 12,4 
milyard kubmetrdən çox təbii qaz nəql 
edilmişdir. 

Əlbəttə, strateji əhəmiyyətli infrast-
ruktur layihəsi hesab edilən “Cənub Qaz 
Dəhlizi”nin istifadəyə verilməsi Avropanın 

enerji təhlükəsizliyinə yeni elementlər 
gətirəcək. Mütəxəssislərin fikrincə, 
“Cənub Qaz Dəhlizi” Avropa ölkələrinin 
enerji təminatında yeni imkanlar açmaqla 
yanaşı, həm də qaz tədarükü mənbələrini 
şaxələndirməyə, yeni alternativ marş-
rutlardan istifadə olunmasına da şərait 
yaradacaqdır. Prezident İlham Əliyev 
İtaliya qəzetinə müsahibəsində vurğu-
ladı ki, hasilatı artırmaq üçün sərmayə 
yatırılmasına ehtiyac var və nəhəng qaz 
yataqlarına malik Azərbaycan hasilatı 
artırmağa hazırdır: “Hasilatı artırmaq 
üçün biz, əlbəttə ki, investisiya yatırmalı-
yıq və bunu etmək üçün bizim istehlakçı-
larla müqavilələrimiz olmalıdır. Beləliklə, 
birincisi müqavilələr, ikincisi investisiya və 
üçüncüsü qaz. Prosesin mərhələlərinin 
ardıcıllığı belədir. Lakin biz hazırıq, sizin 
qeyd etdiyiniz kimi, nəhəng yataqlarımız 
var, tam yeni, müasir infrastrukturumuz 
var, Avropanın digər yerlərinə də bağ-
layıcıların çəkilməsi mümkündür. Siz 
Balkanları qeyd etdiniz və mən Mərkəzi 
Avropanı əlavə edərdim. Bu, bizim üçün 
təchizatın şaxələndirilməsi və istehlak-
çılar üçün şaxələndirmə olacaq”. Bu 
gün Xəzər dənizinin regionun enerji 
mərkəzinə çevrilməsi və Azərbaycanın bu 
prosesdə güclü rol oynaması heç kimdə 
şübhə doğurmur. 

Qeyd etmək vacibdir ki, hazırda 
Avropa İttifaqı neftin 82 faizini, qazın 57 
faizini idxal edir və bu göstəricilərə görə 
o, dünyada ilk yeri tutur. Hesablamalara 

görə, 2030-cu ilədək Avropa İttifaqının 
qaz tələbatı 700 milyard kubmetrədək 
artacaq. Digər tərəfdən, bu tələbatın idxal 
hesabına ödənməsi də getdikcə artacaq-
dır. Belə bir perspektiv fonunda Avropa İt-
tifaqının Azərbaycanla enerji təhlükəsizliyi 
sahəsində əməkdaşlıq etməsi çox böyük 
strateji əhəmiyyət daşıyır. Nəzərə alsaq 
ki, Xəzər dənizinin təbii qaz ehtiyatları 
hazırda “Köhnə dünya” üçün alternativlik 
baxımından yeganə mənbə olaraq qalır, 
o zaman “Cənub Qaz Dəhlizi” layihəsinin 
reallaşdırılmasının həyati əhəmiyyət 
daşıması barədə deyilənlər həqiqəti əks 
etdirir. Buna görə də, təsadüfi deyil ki, 
“Cənub Qaz Dəhlizi” Avropa və Xəzər re-
gionu arasında enerji və nəqliyyat əlaqəsi 
yaradacaq yeni İpək Yolu rolunu oynayan 
vasitə kimi qəbul edilir. 

“Cənub Qaz Dəhlizi”nin bir hissəsi 
olan TAP boru kəməri Avropada təxminən 
7 milyon ailəni enerji ilə təmin edəcək. 
Xatırladaq ki, ötən il 31 dekabr tarixində 
TAP vasitəsilə Azərbaycandan kommersi-
ya məqsədli qazın nəqlinə başlanılmışdı. 

TAP laihəsi Xəzər dənizi və Aralıq dənizi 
regionlarında sabitliyin qorunmasına 
töhfə verəcək. Xatırladaq ki, 3 mart 2016-
cı il tarixində Avropa Komissiyası “Cənub 
Qaz Dəhlizi”nin bir hissəsi olan TAP 
tikintisini təsdiqləmişdi. AK təmsilçilərinin 
fikrincə, TAP layihəsi enerji bazarında 
rəqabəti pozmadan enerji təhlükəsizliyini 
yaxşılaşdırmalı və enerji mənbələrini 
şaxələndirməlidir. Mütəxəssislərn hesab-
lamalarına görə, layihənin tam olaraq işə 
düşməsi Azərbaycan üçün bir sıra mü-
hüm dividendlər qazandıracaq. Bundan 
başqa, dəhlizin üzərində yerləşən bütün 
ölkələrlə Azərbaycan olduqca sıx siyasi 
tərəfdaşlıq qazanacaq. Aydındır ki, belə 
şaxələndirilmiş enerji dəhlizləri Şərq və 
Qərbi birləşdirmək baxımından xüsusi 
əhəmiyyət kəsb edir və mühüm iqtisadi 
nəticələr əldə etməyə imkan verir. Ən 
əsası, transregional qaz layihələrinin real-
laşdırılması ölkənin qlobal iqtisadiyyatda 
mövqeyinin daha da gücləndirilməsinə 
müsbət təsir göstərəcək və Azərbaycanın 
təkcə enerji ixracatçı ölkə kimi deyil, 

həm də onu nəql edən tranzit ölkə kimi 
əhəmiyyətini artıracaq.

Beləliklə, ölkəmizin Avropanın enerji 
təhlükəsizliyinin təmin olunmasında 
rolu artır. Avropa İttifaqına üzv olan 
ölkələrin enerji təminatı üçün nəzərdə 
tutulan neft-qaz boru kəmərlərinin siyasi, 
iqtisadi əhəmiyyəti, perspektivi ətrafında 
aparılan müzakirələrdə də Azərbaycan 
amilinə xüsusi diqqət yetirilir. Şübhəsiz, 
Avropa üçün Azərbaycan qlobal qeyri-
sabitlik şəraitində tərəfdaşlar qarşısında 
öz üzərinə götürdüyü bütün öhdəlikləri 
yerinə yetirən, onlara qaz tədarük edə 
biləcək stabil və etibarlı tərəfdaş kimi ma-
raq kəsb edir. Ən əsası, Prezident İlham 
Əliyevin həyata keçirdiyi uğurlu enerji 
strategiyası Azərbaycanın müstəqilliyinin, 
rifahının və iqtisadi inkişafının əsasları ilə 
yanaşı, həm beynəlxalq, həm də regional 
miqyasda enerji təhlükəsizliyinə töhfə 
verən mühüm amilə çevrilmişdir. 

Səbuhi MƏMMƏDOV,  
“Xalq qəzeti”

Dekabrın 22-də Milli Məclisin sədri 
Sahibə Qafarova ölkəmizdə səfərdə olan 
İran İslam Respublikasının xarici işlər naziri 
Hüseyn Əmir Abdullahian ilə görüşüb. 

Milli Məclisin Mətbuat və ictimaiyyətlə 
əlaqələr şöbəsindən AZƏRTAC-a bildiriblər ki, 
spiker qonağı salamlayaraq, onun ölkəmizə 
ilk səfərinin münasibətlərimizin daha da 
möhkəmləndirilməsinə yeni təkan verəcəyinə 
ümidvar olduğunu ifadə edib. Parlamentin sədri 
qeyd edib ki, ölkələrimiz arasında əməkdaşlığın 
daha da dərinləşməsi üçün yaxşı şərait 
mövcuddur. Münasibətlərimizin inkişafında 
dövlətlərimizin başçılarının qarşılıqlı səfərləri və 
görüşləri, onların siyasi iradəsi mühüm rol oyna-
yır. Yüksək səviyyəli görüşlər zamanı aparılan 
danışıqlar və ölkələrimiz arasında imzalanmış 
sənədlər əlaqələrimizin hüquqi bazasını təşkil 
edir. 

Sahibə Qafarova vurğulayıb ki, 44 günlük 
Vətən müharibəsində Müzəffər Ali Baş Koman-
dan İlham Əliyevin rəhbərliyi ilə Azərbaycan 
Ermənistanın 30 illik işğalına son qoyaraq 
torpaqlarını qəsbkarlardan azad etdi. O, hazırda 
işğaldan azad olunmuş ərazilərimizdə həyata 
keçirilən genişmiqyaslı bərpa və quruculuq işləri 
haqqında məlumat verib. 

Sahibə Qafarova deputatlarımızın nüfuz-
lu beynəlxalq qurumlarda səmərəli fəaliyyət 
göstərmələrini, müzakirə olunan məsələlərdə 
bir-birilərinə dəstək olduqlarını diqqətə çat-
dırıb. Qeyd edilib ki, bu yaxınlarda Madriddə 
Azərbaycan Prezidentinin təşəbbüsü ilə Qoşul-
mama Hərəkatının Parlamentlər Şəbəkəsi ya-
radılıb. Qurumun bu parlament ölçüsü təşkilata 
üzv ölkələri düşündürən məsələlərin müzakirəsi 

və prinsipial məsələlərdə vahid mövqedən 
çıxış etmək baxımından əhəmiyyətlidir. Milli 
Məclisin sədri parlamentlərin bundan sonra 
da münasibətlərimizin inkişafına layiqli töhfə 
verəcəyinə inamını ifadə edib.

Səmimi görüşə görə minnətdarlığını bildirən 
İran İslam Respublikasının xarici işlər naziri 
Hüseyn Əmir Abdullahian ölkəmizə səfərindən 
və burada keçirdiyi görüşlərdən məmnun 
qaldığını söyləyib. Qonaq 44 günlük Vətən 
müharibəsində qazanılmış Zəfər münasibətilə 
Azərbaycan xalqını və Milli Məclisin sədrini 
təbrik edərək ürək sözlərini söyləyib. Bildirib ki, 
onun ölkəsi Azərbaycanın ərazi bütövlüyünü hər 
zaman dəstəkləyib.

Hüseyn Əmir Abdullahian İranın iki ölkə 
arasındakı münasibətlərin siyasi, iqtisadi, 
mədəni, humanitar sahələrdə daha da inkişa-
fında maraqlı olduğunu deyib. Qeyd edib ki, hər 
iki dövlətin başçılarının siyasi iradəsi sayəsində 
münasibətlərimizdə keyfiyyətcə yeni mərhələ 
başlayıb. 

O, yüksək səviyyəli siyasi münasibətlərin 
digər sahələrə də müsbət təsir etdiyini 
söyləyib. Bildirilib ki, əməkdaşlığımızın daha da 
dərinləşməsinə parlamentlər də mühüm töhfə 
verir. 

Söhbət zamanı tərəfləri maraqlandıran digər 
məsələlərdən də danışılıb.

Görüşdə İranla parlamentlərarası əlaqələr 
üzrə işçi qrupunun üzvləri Eldar İbrahimov, 
Əziz Ələkbərov, Milli Məclis Aparatının rəhbəri 
Səfa Mirzəyev, Azərbaycanın İrandakı səfiri Əli 
Əlizadə, bu ölkənin Azərbaycandakı səfiri Seyid 
Abbas Musəvi və digər rəsmi şəxslər iştirak 
ediblər.

Beynəlxalq enerji bazarında etibarlı tərəfdaş

Milli Məclisin sədri İranın  
xarici işlər naziri ilə görüşüb

USER 2
Машинописный текст
 Xalq qəzeti .- 2021.- 23 dekabr.- S.1;3.

USER 2
Машинописный текст




